
DEMOKRATIIJA JA MIELBORGÁRVUOHTA – 

OAHPAHEADDJIBAGADUS 
 

 

 

Dát oahpponeavvu lea ráhkaduvvon vuođđoskuvlaoahpahussii fágaidgaskasaš fáttá, 

demokratiija ja mielborgárvuođa, várás, ja lea davvi-, julev- ja máttasámegillii.  

Digitála materiála sáhttá geavahit Feide-sisaloggemiin čujuhusas https://www.e-

skuvla.no/my-account/ dahje njuolga E-skuvlla neahttasiiddus: 

Davvisámegillii: https://www.e-skuvla.no/product/demokrati/ 

Julevsámegillii:  https://www.e-skuvla.no/yj/product/demokrati/  

Máttasámegillii: https://www.e-skuvla.no/ya/product/demokrati/ 

Demokratiija ja mielborgárvuohta lea fágaidgaskasaš fáddá skuvllas, ja galgá addit ohppiide 

dieđuid demokratiija eavttuin, árvvuin ja njuolggadusain, ja addit sidjiide vuođu oassálastit 

demokráhtalaš proseassaide. Oahpahus galgá addit ohppiide áddejumi das makkár 

oktavuođat leat demokratiija ja mávssolaš olmmošvuoigatvuođaid, nu mo cealkinfriijavuođa, 

jienastanvuoigatvuođa ja organisašuvdnafriijavuođa gaskkas. Sii galget oahppat demokratiija 

iešguđet hámiid ja albmonemiid birra. Oahpponeavvu Demokratiija ja mielborgárvuohta 

áigumuš lea movttiidahttit ohppiid aktiivvalaš mielborgárin, geat háliidit ovddidit 

demokratiija iežaset riikkas ja Sámis. Sii galget áddet ruossalasvuođaid, mat badjánit go 

dovddastit sihke eanetlogu rievtti ja unnitlogu vuoigatvuođaid. Oahpponeavvu gieđahallá 

fáttáid sámi perspektiivvas sihke historjjálaččat ja dálá áiggis.  

  

Ulbmiljoavku  

Oahpponeavvu ulbmiljoavku lea nuoraidceahki ja JO1 oahppit.  

 

Gealboulbmilat 

Oahpponeavvu vuođđun leat gealboulbmilat ja dat gokčá máŋga Demokratiija ja 

mielborgárvuođa fágaidgaskasaš gealboulbmila iešguđet fágain sihke nuoraidceahkis ja 

joatkkaskuvllas. Bargobihttáárkkas boahtá čielgasit ovdan guđe fágat ja gealboulbmilat leat 

gokčojuvvon.  

 

Struktuvra ja geavaheapmi 

Oahpponeavvu váldun leat filmmat. Filbma lea media, mii movttiidahttá digaštallat, ja dahká 

sisdoalu ja mohkkás áššiid álkit olámuddui. Filmmaiguin sáhttá váikkuhit dovdduide ja dat 

leat vuogas reaidu, mainna oahppit lahkonit muhtun čuolmma, mainna dasto barget 

viidáseappot ovttaid ovttaid dahje joavkun.  

Oahpponeavvus leat njeallje informatiiva filmma, maiguin gaskkustit máhtu. Juohke filbma 

lea sierra ollislašvuohta, nu ahte daid sáhttá geavahit man ortnegis fal orru heivemin. Juohke 

filmma lassin leat ráhkaduvvon evttohusat aktiviteahtaide, namalassii bargobihtát ja 

fágateavsttat. Oahpahusfilmmaiguin sáhttá bargat geabbilit ja daid lea álki heivehit iešguđet 

oahppanvugiide.  Fágaidgaskasaš fáttát hástalit ohppiid digaštallat reflekteret ja bargat 

prošeaktabargguiguin.  

Oahpponeavvu sáhttá geavahit iešguđet vugiiguin. Guđege filbmii leat bargobihtát, maiguin 

oahppit sáhttet bargat individuálalaččat, joavkkuin dahje olles luohkkán. Muhtun 

bargobihtáid heive bargat ovdal filmma geahččama, muhto eanaš bargobihtát heivejit 

buoremusat dan maŋŋá go leat geahččan filmma. Leat sihke prošeaktabarggut, čálalaš 

barggut ja digaštallanbarggut. Bargobihtáid sáhttá álkit heivehit ovttaskas ohppiide ja 

oahpaheaddji iežas oahppanláhčosiidda.  

Ovdamearkka oahpponeavvu geavaheames ja lunddolaš progrešuvnnas lea álggus digaštallat 

fáttá olles luohkás dahje joavkkuin, ovdalgo geahččat filmma. Dan láhkai oahppit leat 

ráhkkanan ja leat eanet sáhkkit ja buorebut nagodit vuostáiváldit filmma dieđuid. Filbma 

sáhttá maid leat oahppandoaimmaid álggus, ja de dan maŋŋá oahppit barget muhtun 

bargobihtáiguin, mat leat oahpponeavvu bargobihttáárkkas. Oahppit sáhttet bargat 

bargobihtáiguin joavkkuin dahje ovttaid ovttaid. Čiekŋunbargun sáhttet geavahit 

evttohuvvon prošeaktabargguid. Daidda oahppit gávdnet vástádusaid ja inspirašuvnna 

filmmain ja fágateavsttain dahje evttohuvvon olggobeale gálduin. Jos háliida geavahit 

filmmaid nu gohčoduvvon flipped classroom -oahpahusas (nu ahte oahppit gehččet filmma 

ruovttus), de dasa dat heivejit hui bures. Dalle sáhttá luohkkálanja oahpahusas geavahit áiggi 

digaštallamiidda, prošeaktabargui ja bargobihtáide nu ahte oahpaheaddji bagadallá ohppiid. 

Guđege fáddái ja filbmii leat ráhkaduvvon sierralágan aktiviteahtat: Bargobihtát ovdal 

filmma geahččama, bargobihtát filmma geahččama maŋŋá ja prošeakta- ja čiekŋunbarggut. 

Oahpaheaddji sáhttá de heivehit aktiviteahtaid luohkkái dahje eaŋkil oahppái, ja dan láhkai 

bargobihtáid váttisvuođadási ja viidodaga mielde heivehit dan guđege oahppi ovdáneapmái.  

Bargobihtáid variašuvdna ja máŋggabealatvuohta váikkuhit vuođđogálggaid ovdánahttimii ja 

dat movttiidahttet oahppat ja sáhkkiivuođain lahkonit fáttáid. Guđege modulas/fáttás leat 

čielgasit ovdanbuktán guđiid gealboulbmiliid modula gokčá.  

Filmmain hállet sihke davvi-, julev- ja máttasámegiela, ja dat leat tekstejuvvon davvi-, julev- 

ja máttasámegillii iešguđet veršuvnnain. Ovttaárvosašvuođa nammii leat válljen filmmaide 

oassálastiid, nu ahte dat speadjalastet servodaga. Leat sihke nuorat ja eallilan olbmot, 

nissonat ja albmát, ja sii leat sihke davvi-, julev- ja máttasápmái gullevaččat. Báddemiid leat 

dahkan davvi-, julev- ja máttasámi guovllus. 

 

 

Digitála oahpponeavvu birra 

Filmmaide gullet dákkár resurssat: 

- oahpaheaddjibagadus, mas lea láidehus guđege filbmii ja dan fáddái 

- bargobihtát, maid oahppit barget ovdal filmma geahččama 

- bargobihtát, maiguin oahppit barget filmma geahččama maŋŋá 

- evttohusat prošeaktabargun 

- liŋkkat olggobeale gálduide, maid vehkiin sáhttet čiekŋut fáddái (url)  

 

 

Filmmaid láidehusteavsttat 

Sámedikki sajádat (7:17 min) 

Filbma muitala Sámedikki birra ja Sámedikki 

doaimma birra dán áigge.  

Mii Sámediggi lea, maid Sámedikkis barget, ja 

mo dat lea organiserejuvvon? Makkár 

mearkkašupmi Sámedikkis lea, ja mii dan 

doaibma lea? Mii lea Sámedikki ja Stuorradikki 

gaskavuohta? Gii sáhttá jienastit gean, ja mo válggat čađahuvvojit?  

Filmmas jearahallet sámediggeráđđi Mikkel Eskil Mikkelsena, sámediggepresideanta Silje 

Karine Muotka ja Tove Utsi, gii bargá Sámedikki hálddahusas.  Mii deaivat maid golbma 

sámenuora, geat muitalit makkár mearkkašupmi Sámedikkis lea  sidjiide, ja maid sii jurddašit 

Sámedikki boahtteáiggis.  

 

Sámi vuoigatvuođaid luottasteapmi (8:39 min) 

 

Dát filbma lea historjjálaš geahčastat dasa mii 

dáhpáhuvai koloniserema ja 

dáruiduhttinpolitihka áigge, ja man muddui leat 

ožžon sámiid vuoigatvuođaid dovddastuvvot dán 

áigge. Filmmas geahčastit mo bargu 

álgoálbmogiid vuoigatvuođaid ovdii lea 

dáhpáhuvvan riikkaidgaskasaččat ja mo  

sápmelaččaid duhtameahttunvuohta koloniseremiin ja dáruiduhttimiin dagahii Álttá 

akšuvnna, man geažil sámiid vuoigatvuođat ja sajádat nuppástuvve sakka Norggas.  

Filmmas lea muitaleaddjijietna, ja dan lassin Bjarne Store-Jakobsen muitala vásáhusaidis 

earret eará dáruiduhttimis, Álttá-akšuvnnas, nealgudanakšuvnnas ja sámenissoniid 

stáhtaministtara kantuvrra okkuperemis. 

 

Vuoigatvuođat eatnamiidda ja čáziide dán áigge (8:41 min) 

Dán filmmas mii deaivat badjeolbmo Ina-Theres 

Sparrok, gii ovttas orohaga eará nuoraiguin   

dáistalii bieggamilluid huksema vuostá Gaelpies 

(Kalvvannet), Trøndelágas. Filbma lea ovdamearka 

das mo luondduriggodagaiguin ávkkástallan gártá 

ruossalassan boazodoalu ovdduiguin. Filbma lea 

ereliiggán áigeguovdil dan dáfus, ahte golggotmánus 2021 badjeolbmot vuite historjjálaš 

duomus alimusrievttis bieggamilluid huksejeddjiid badjel.  

Iežas giela giellamin (5:31 min) 

Dán filmmas geahčastit maŋos guvlui dasa maid 

dáruiduhttinpolitihkka lea mearkkašan 

eaŋkilolbmui, ja čatnat oktavuođa stuorát 

perspektiivvain, ja jearrat makkár čuovvumušat 

das leat leamaš sámegillii ja sámekultuvrii.  

 

Mii deaivat filmmas Emila, gii oahppá sámegiela 

joatkkaskuvllas. Emila ulbmil lea beassat sámástit  

áhkuinis ja ádjáinis. Mii deaivat maid Inga, gii lea girječálli, ja lea čállán girjjiid sámegillii. Son 

morašta go áhkkubat eai beasa lohkat su girjjiid, mat leat sámegillii.  

 

Filmma loahpas jerrojuvvo man láhkai 100 jagi  

dáruiduhttinpolitihkka lea čuohcan sámegillii,  

kultuvrii ja árbevieruide.  

 


